
Gəlin etiraf edək ki, bu gün 
Cocuq Mərcanlı deyəndə, hər biri-
mizin qəlbində Böyük Qələbəmizin 
lap yaxında olması, soydaşlarımı-
zın doğma yurd yerlərinə mütləq 
qayıdacaqları ilə bağlı ümid 
hissləri güclənir. Həqiqətən, bu 
kəndin fədakar insanları ilə bağlı 
hər bir xoş xəbər, müjdə xüsusi 
məna və əhəmiyyət kəsb edir. 

İndi isə söhbətin məğzinə 
keçək. Kənd Təsərrüfatı 
Nazirliyindən mətbuata verilən 
xəbərdə bidirilir ki, Cəbrayıl 
rayonunun Cocuq Mərcanlı 
kəndində Aqrar Elm və İnnova-
siya Mərkəzinin təşkilatçılığı, 
Bitki Mühafizə və Texniki Bitkilər 
Elmi-Tədqiqat İnstitutunun, 
eləcə də Beyləqan Regio-
nal Aqrar Elm və İnnovasiya 

Mərkəzinin (RAEİM) dəstəyi 
ilə elmi-praktik seminar və 
“tarla günü” keçirilib. Seminar 
Azərbaycanda bölgələrin tor-
paq-iqlim şəraitinə uyğun pam-
bıq sortlarının seçilməsi, düz-
gün becərmə texnologiyalarının 

tətbiqi, eləcə də xəstəlik və 
zərərvericilərə qarşı mübarizə 
tədbirlərinə həsr olunub.

Məlumatda, həmçinin qeyd 
olunur ki, Aqrar Elm və İnnova-
siya Mərkəzinin (AEİM) şöbə 
müdiri Nicat Nəsirli Cocuq 
Mərcanlı sakinlərinin diqqətinə 
çatdırıb ki, ötən ildən kənddə 
əhali arasında məşğulluğun 
yüksəldilməsi üçün təcrübə 
məqsədilə yeddi sortdan ibarət 
nümayiş əkinləri həyata keçi-
rilib. Bitki Mühafizə və Texniki 
Bitkilər Elmi-Tədqiqat İnstitu-
tunun alimlərinin, Beyləqan 
AEİM-in həyata keçirdiyi texniki-
məsləhət xidməti nəticəsində 
yerli və xarici sortlardan ibarət 
sahələrdə yüksək məhsuldarlıq 
əldə olunub. 

Becərmə dövründə nümayiş 
sahələrində dəfələrlə məsləhət 
saatları keçirilərək, kənd 
fermerlərinin pambıq əkinləri 
haqqında məlumatlılıq səviyyəsi 
yüksəldilib. Bildirilib ki, növbəti 
təsərrüfat mövsümündən 

etibarən elmi-tədqiqat institut-
larının, təcrübə stansiyalarının 
dəstəyi ilə Cocuq Mərcanlı 
kəndində kənd təsərrüfatının 
digər sahələrinin inkişafı təmin 
ediləcək.

Seminarda çıxış edən 
Cəbrayıl Rayon Fermerlər 
Şurasının sədri Oqtay Həziyev 
Kənd Təsərrüfatı Nazirliyinin 
xətti ilə kəndin sosial-iqtisadi 
inkişafına göstərilən dəstəyə 
görə təşəkkürünü bildirib və 
kənd sakinlərinin qayğılarını 
səsləndirib.

Bu yerdə kiçik bir ara-
yış verməyə lüzum görürük. 
Hörmətli oxucu, indicə adını 

oxuduğunuz Oqtay Həziyev o 
şəxsdir ki, ağır təhlükə altın-
da uzun illər doğma Cocuq 
Mərcanlını tərk etməyib.  2006-cı 
il şanlı Aprel döyüşlərindən 
sonra Cocuq Mərcanlı kənd 
sakinləri artıq kütləvi şəkildə 
doğma yurda qayıdıblar. 

Oqtay Həziyev dövlətimizin 
başçısı cənab İlham Əliyevə olan 
xüsusi rəğbət və məhəbbətini bu 
sözlərlə ifadə etdi:  

–Mən xoşbəxtəm ki, 
 İlham Əliyev kimi müdrik və 
qətiyyətli lideri olan bir dövlətin  
vətəndaşıyam. Bütün qəlbim və 
ruhumla inanıram ki, Ali Baş Ko-
mandanımın rəhbərliyi altında bü-

tün Qarabağ düşmən əsarətindən 
azad olunacaq.  

Yeri gəlmişkən, O.Həziyev 
hazırda Cəbrayıl RİH başçısı-
nın Cocuq Mərcanlı kəndi üzrə 
icra nümayəndəsidir. O dedi 
ki, hazırda kənddə yüzlərlə 
sakin yaşayır və onların 
hər biri dövlətimizin başçısı 
möhtərəm İlham Əliyevə bu 
kəndə göstərdiyi böyük diqqət 
və qayğıya görə son dərəcə 
minnətdardır.   

Yenə də əvvəlki mövzuya 
qayıdıram. Elmi-praktik semi-
nar kəndin pambıq sahələrində 
davam etdirilib. Beyləqan 
AEİM-in direktoru Mirağa 

Kazımov, Bitki Mühafizə və 
Texniki Bitkilər Elmi-Tədqiqat 
İnstitutunun şöbə müdirləri 
Ələddin Tağıyev, Mahirə 
Vəliyeva aran bölgələrində 
“Gəncə-182”, “Gəncə-103”, 
“Gəncə-160”, “Gəncə-78” yerli 
sortların üstünlükləri haqqında 
fermerlərə məlumat veriblər. 

Bildirilib ki, yerli sortlar 
qısa vegetasiyalı olduğu üçün 
növbəli əkin sisteminin qurul-
ması, eyni sahədən ildə iki dəfə 
məhsul əldə olunması üçün 
əlverişlidir.

Cocuq Mərcanlı kəndində 
2016-cı ildən etibarən sakinlər 
tərəfindən pambıq əkininə başlan-

mış, eyni zamanda, həmin ildən 
tut tingləri əkilməklə baramaçılığın 
imkişafı üçün təməl yaradılmışdır. 
Kənd sakinləri bu il 6 hektarda 
pambıq yetişdiriblər. Bundan 
başqa, onlar 8 hektarda şəkər 
çuğunduru, 12 hektarda yonca, 
2 hektarda tərəvəz becəriblər. 
Hazırda kənddə tikilməkdə olan 
suvenir istehsalı müəssisəsində 
işlər sürətlə davam etdirilir. 

Yeri gəlmişkən, Cocuq 
Mərcanlı kəndində bir neçə gün-
dür ki, pambıq yığımı başlayıb, 
fermer və torpaq mülkiyyətçiləri 
artıq minbir zəhmətlə əkib 
becərdikləri “ağ qızıl”ı tarlalar-
dan toplamağa başlayıblar. 

Məlumat üçün bildirək ki,  bu 
il avqustun 8-də  2019-cu ilin  6 
ayının  sosial-iqtisadi inkişafının 
yekunlarına və qarşıda duran 
vəzifələrə həsr olunan iclas 
keçirilib. Yığıncaqda  Cəbrayıl 
Rayon İcra Hakimiyyətinin, 
hüquq-mühafizə orqanlarının, 
idarə, müəssisə, təşkilatların 
rəhbərləri, rayon ictimaiyyətinin 
nümayəndələri  iştirak ediblər. 

İclasda Cəbrayıl Rayon İcra 
hakimiyyətinin başçısı Kamal 
Həsənov çıxış edərək qeyd edib 
ki, cari ilin  6 ayında rayon üzrə 
17 min 920 ailə təsərrüfatında 
birləşmiş  81,4 min nəfər ra-
yon əhalisinin müvəqqəti kom-

pakt məskunlaşma yerlərində, 
ümumilikdə, 24 səyyar görüş-
qəbul keçirilmişdir. Həmin 
görüşlərdə 950 nəfər rayon sakini 
iştirak edərək, onları narahat edən 
məsələlərlə bağlı 129 təklif irəli 
sürmüşdür. Onlardan 38-i müsbət 
həll olunmuş, 91-i bərədə isə mü-
vafiq tədbirlər görülmüşdür.

 RİH başçısı sonra bildirib ki, 
bu ilin birinci yarısında “2007-ci 
ildə istifadəyə verilmiş 1856 ailəlik 
beş qəsəbəyə 1 saylı qəsəbədəki 
anbardan su nəql edən uzunluğu 
15 min metrdən çox olan mərkəzi 
boru xəttinin dəyişdirilməsinə 
başlanmış və qısa vaxt ərzində 
işlər tam başa çatdırılmışdır. 
İndi həmin 5 qəsəbənin daxili 
içməli su xəttinin dəyişdirilməsi 
istiqamətində  iş aparılır.

Dünya Bankının və Məcburi 
Köçkünlərin Sosial İnkişaf Fondu-
nun maliyyə dəstəyi ilə Biləsuvar 
rayonu ərazisində 2003-cü ildə 
tikilmiş 2598 evdən ibarət 6 
qəsəbənin daxili yollarının əsaslı 
təmirinə başlanmış, iş hazırda 
davam edir.

2019-cu ildə rayon baramaçıla-
rı keçən ildəkindən 3 dəfədən çox 
olmaqla, 4 ton 840 kiloqram yaş 
barama yetişdirərək “Azəripək” 
MMC-yə təhvil vermiş, nəticədə, 
ümumilikdə, 43 min 560 manat 

gəlir əldə etmişlər. 
Eyni zamanda, pambıq əkini 

ilə məşğul olan sakinlər bu il 
102 hektardan bir qədər çox 
sahədə pambıq əkmiş, hazırda 
yüksək məhsul əldə edilməsi 
üçün aqrotexnikaya uyğun işlər 
görülməkdədir.

Bu il aqrar sahənin əsas 
istiqamətləri üzrə cəbrayıllı fermer 
və torpaq mülkiyyətçiləri üçün 
uğurlu olmuşdur. Belə ki, bu ilin 
məhsulu üçün, ümumilikdə, rayon 
üzrə 2980 hektarda taxıl, 948 hek-
tarda yonca, 31 hektarda kartof, 
102 hektarda pambıq, 68 hektarda 
bostan-tərəvəz və 140 hektar-
dan çox təkrar qarğıdalı əkilmiş, 
taxıl sahələrində biçin 22 gün 
müddətində tam başa çatdırılmış, 
10 min 185 ton taxıl məhsulu yığı-
laraq, hər hektardan 34,2 sentner 
məhsul əldə edilmişdir.

Keçən il rayon əhalisindən 
cəmi 148 nəfər özünüməşğulluq 
layihəsi çərçivəsində  təlimə cəlb 
olunaraq biznes ideyasını müdafiə 
etmiş, onlardan indiyədək 106 
nəfər sakinimiz aktivlərlə təmin 
olunmuş, 2019-cu ilin 6 ayında 71 
nəfər özünüməşğulluq proqramı 
çərçivəsində təlimə cəlb olunaraq  
kursu bitirmişlər. 

Bu ilin 6 ayı ərzində, rəsmi 
statistikaya görə, rayon üzrə  169 
nəfər daimi işlə təmin olunmuşdur.  

Səməd HÜSEYNOĞLU, 
Məsaim ABDULLAYEV, 

“Xalq qəzeti”

 � Cəbrayıl rayonunun düşməndən azad 
edilmiş Cocuq Mərcanlı kəndində pambığın 
intensiv texnologiyalar əsasında becərilməsi 
ilə bağlı “tarla günü” keçirilib. Məqsəd doğma 
yurd yerlərinə qayıdaraq böyük həvəslə əkin-
biçin işləri ilə məşğul olan kənd sakinlərinə 
təcrübi biliklər vermək və bu sərhəd kəndinin 
əhalisinə mənəvi dəstək göstərməkdir.  

Cocuq Mərcanlıda “tarla günü” 
Sakinlər dövlət başçısının diqqət və qayğısından razılıq edirlər  

AXCP sədri Əli Kərimli yenə  öz amplu-
asındadır. Bu zat son vaxtlar yenidən yaxın 
tariximizi təhrif etməyə çalışır, ulu öndər 
Heydər Əliyevin xilaskarlıq missiyasına 
kölgə salmağa can atır. Sosial şəbəkənin 
təlxəyinə çevrilmiş Ə.Kərimli ümummilli 
liderin xalqın təkidilə siyasi hakimiyyətə 
qayıtmasından sonra Azərbaycanın 7 rayo-
nunun ermənilər tərəfindən işğal olduğunu 
iddia edir və göbbelsayağı təbliğat aparır. 
Faşizm ideologiyasının və təbliğatının 
aparıcı simalarından biri olan Yozef Göbbel-
sin çox təhlükəli prinsipinə (yalan nə qədər 
böyük olarsa, ona daha həvəslə inanarlar) 
söykənən AXCP sədri sosial şəbəkədəki 
köşkündən yalan sataraq ictimaiyyəti aldat-
mağa çalışır. 

Ə.Kərimli illərdir uğursuz fəaliyyət 
göstərir, əməllərində səmimi deyil və 
cəmiyyət ona inanmır. Axı öz cılız ambisiya-
larını, məkrli niyyətlərini reallaşdırmaq üçün 
milli maraqları heçə sayaraq, Azərbaycan 
əleyhinə fəaliyyət göstərən partiya sədrinə 
xalq inanarmı? Əlbəttə ki, yox. Xalq görür 
ki, Ə.Kərimli və əlaltıları maddi maraqların 
müqabilində xidmət etdikləri antiazərbaycan 
dairələrin əmr və sifarişlərini yerinə yetirmək 
üçün yaranmış şəraitdən maksimum 
dərəcədə yararlanmağa çalışır və yaxın 
tariximizə belə ləkə yaxmağa cürət edir. 

İndi Ə.Kərimli yaxın tariximizi təhrif 
etməklə xalqın gözündə “həqiqət çarçısı” 
kimi imic formalaşdırmağa can atır. O, AXC-
Müsavat cütlüyünün hakimiyyətdə olduğu 
müddəti “demokratik və islahatçı” dövr kimi 
qələmə verməyə çalışır. Ancaq SSRİ-nin 
dövlət kimi tarixə qovuşmasından sonra si-
yasi müstəqilliyini əldə etmiş Azərbaycanda 
hakimiyyət başına keçmiş AXC-Müsavat 
iqtidarının qısa zaman kəsiyində ölkəni 
sosial-iqtisadi, həmçinin humanitar fəlakətin 
astanasına yaxınlaşdırdığını hamı çox yaxşı 
xatırlayır. İndi Ə.Kərimlinin AXC-Müsavat 
hakimiyyətinin bütün bu bağışlanmaz siyasi 
uğursuzluqlarının günahını başqa yerdə 
axtarmağa çalışması siyasi əxlaqsızlıqdan 
başqa bir şey deyildir.

Hamı Ə.Kərimlinin siyasi karyera-
sına bələddir, onun sonsuz xəyanətlər, 
qisaslar, intriqalar toplusu olduğu heç 
kimə sirr deyil. Onun hakimiyyətə gəlmək 
üçün ölkənin və millətin düşmənləri ilə də 
gizli danışıqlar aparmış birisi olduğu da 
məlumdur. Belə utandırıcı keçmişə malik 
Ə.Kərimli Azərbaycanın 7 rayonunun işğal 
faktını özgələrinin ayağına yazmağa can 
atır. Həqiqət birdir, o da bundan ibarətdir 
ki, Azərbaycanın 7 rayonunun işğal olun-

masının məsuliyyətini birbaşa o zamankı 
hakimiyyət, yəni AXC-Müsavat rəhbərliyi 
daşıyır. 

AXCP sədrinin vaxtilə silahdaşı olmuş 
siyasətçilər də onun hansı siyasi əxlaqa ma-
lik olduğunu açıqlayır. Məsələn, alternativ 
AXCP-nin sədri Razi Nurullayev Ə.Kərimli 
haqqında bildirir: "Əli Kərimli xalqın narazılı-
ğı üzərindən danışmaq və ancaq danışmaq 
siyasəti yürüdən, bir mətbu orqandan o 
birinə qaçıb, hər gün dediklərini tutuqu-
şu kimi təkrarlayan satqın sədrdir”. Razi 
Nurullayevin sözlərinə görə, məhz AXCP 
sədri bu günədək yürütdüyü siyasətilə hər 
an Azərbaycanın milli maraqlarını satmağa 
hazır olduğunu nümayiş etdirmişdir. O və 
müttəfiqləri yalançı, qısaömürlü birliklər 
yaradaraq pafoslu çıxışlar edir, əslində, bir-
birlərindən xarici pulverənlərə kompramat 
ötürmək uğrunda mübarizə aparırlar. Hər 
bir tərəf bu mübarizədə önə çıxmaq barədə 
düşünür və bu məqsədlə əlindən gələni edir. 

KXCP sədri Mirmahmud Mirəlioğlu 
da Ə.Kərimlini xəyanətdə ittiham edir və 
bildirir ki, AXCP sədri mahir yalançıdır: 
“Ə.Kərimli kimi “moşennikin” AXCP-yə 
sədrlik etməsinə təəssüflənirəm. Çünki 
artıq onun iç üzü bütün çılpaqlığı ilə açılıb, 
cəmiyyətə təqdim olunub. Siyasi prosesləri 
mütəmadi izləyənlərə yaxşı bəllidir ki, AXCP 
sədrinin adı vaxtaşırı ayrı-ayrı müxalif parti-
ya funksionerləri tərəfindən xarici fondlarla, 
Azərbaycan əleyhinə kompromat topla-
maqda maraqlı olan beynəlxalq qüvvələr 
və mətbuatla işbirliyində hallanıb və açıq 
şəkildə bildirilir ki, Ə.Kərimli məhz şəxsi 
və partiya mövqeyi naminə, yeri gələndə, 
dövlət və millət maraqlarını da sata bilər, 
satır da". Artıq nə etmək olar? Ə.Kərimli 
haqqında çox yerində olan və doğru 
təqdimatdır. 

Ə.Kərimli haqqında hər şey aydındır. 
Azərbaycana qara yaxmaq, həqiqətləri 
təhrif etmək onun əsas işinə çevrilmiş-
dir. Həm də bu gün xalq bilir ki, ulu öndər 
Heydər Əliyev siyasi hakimiyyətə qayıtdıq-
dan qısa vaxt ərzində nəinki Azərbaycanı 
vətəndaş qarşıdurmasından və növbəti 

işğallardan qorudu,  hətta Ə.Kərimli və 
onun kimi digər siyasətbazları da xilas 
etdi. Əvvəllər Azərbaycan iqtisadiyyatının 
və insanların həyat səviyyəsinin aşağı 
olmasını Azərbaycan hakimiyyətinin gü-
nahı kimi əldə bayraq edən müxalifətin 
artıq həmin arqumenti də işləmir. Çünki 
bu gün Azərbaycan dinamik inkişaf edən 
müasir, demokratik dövlətdir. Ancaq 
hakimiyyəti tənqid etmək, real faktlara don 
geyindirməyə çalışmaq istəkləri qalmaqda-
dır. Hakimiyyəti tənqid etmək üçün tutarlı 
faktlar tapa bilmədiklərindən, bütövlükdə, 
antiazərbaycan təbliğatına baş vurur, yaxın 

tariximizi təhrif etməyə çalışırlar.
Əli Kərimlinin “antiazərbaycan ideoloqu” 

kimi canfəşanlığı və “vətənpərvər vətəndaş” 
obrazı yaratmağa çalışması  hamıda ikrah 
hissi doğurur. O, çox gözəl bilir ki, ümum-
milli lider Heydər Əliyev 1993-cü ilin 15 
iyununda xalqın dəvəti ilə Bakıya gəlmiş və 
Ali Sovetin sədri seçilmişdi. Ancaq həmin 
vaxt Azərbaycanda bütün güc strukturları 
parlamentin sədrinə yox, formal olaraq, legi-
tim prezidentə, faktiki olaraq baş nazirə tabe 
idi. Belə olan halda AXCP sədri hansı tarixi 
reallıqlara əsaslanaraq ictimaiyyətə yalan 
məlumatlar ötürməyə çalışır?

Bu gün ölkəmizdə demokratiyanın 
inkişaf etdiyi, cəmiyyətin maddi rifah halının 
davamlı olaraq yüksəldiyi bir şəraitdə 
radikal düşərgənin təmsilçiləri yalan-
böhtan üyütməkdə davam edirlər. Ancaq 
Ə.Kərimli və onun əlaltıları yaxşı bilməlidir 
ki,  Azərbaycan cəmiyyətinə sərsəm iddialar 
sırımağa cəhd etməklə özlərinə xal toplaya 
bilməyəcəklər. 

Avantüristlərə fikir verməyən xalq indi 
Azərbaycanı sürətlə inkişaf etdirən Prezident 
İlham Əliyevin ətrafında sıx birləşmişdir. 
Bu gün vətəndaşımız Sürət Hüseynovun, 
Rövşən Cavadovun və digər hərbi qrup-
laşma rəhbərlərinin tabeliyində olan silahlı 
dəstələrin at oynatdıqları vaxtdan fərqli 
olaraq azad və təhlükəsiz ölkədə yaşayır, 
yaradır və Ə.Kərimli kimi avantüristlərin ağ 
yalanlarına fikir vermir. Məlumdur ki, 1943-
cü ildə alman qoşunları Avropa və Afrika 
cəbhələrində ağır məğlubiyyətə uğradığı 
zaman almanları qələbənin yaxınlıqda oldu-
ğuna inandırmaq üçün Y.Göbbels Berlindəki 
İdman Sarayında 109 dəqiqəlik çıxış etmiş 
və tribunadan endikdən sonra 7 fut (təqribən 
3,1 kq) arıqlamışdı. İndi görəsən, Ə.Kərimli 
sosial şəbəkəsindəki “pəncərəsindən” ağ 
yalanlar ortalığa atanda xəcalətindən az da 
olsa arıqladımı?

“Xalq qəzeti”

Ağlı gödəyin  
dili uzun olar

Komediyanın atası sayılan Aristofan deyirdi ki,  ağlı gödək ola-
nın dili uzun olar. Həqiqətən də son günlər müxalifətin radikal 
qanadının düşərgəsindən gələn sərsəm iddiaları eşidən zaman 

qədim yunan mütəfəkkirinin bu kəlamı yada düşür. Xüsusilə də bloger 
kimi “parlamağa” başlayan Əli Kərimlinin tarixi təhrif etməyə çalışması 
və ucuz təbliğat aparmaq istəyi onun hətta ən aşağı səviyyəli müxalif 
funksioner kimi tükəndiyini göstərir. Amma xalqın gözü tərəzidir: kimin 
doğru, kimin yalan danışdığını yaxşı görür. Xalq görməklə yanaşı, həm 
də real olaraq hiss edir ki, Azərbaycan müstəqilliyini bərpa etdikdən 
sonra hansı siyasi qüvvənin rəhbərliyi altında çiçəklənir, vətəndaşın 
rifahı durmadan artır.

İsmayıllı xəbərləri
 “Yaşıl market” ticarət mərkəzi 

İsmayıllı şəhərində “İsgəndər ASA Holdinq Şirkətlər 
Qrupu” MMC-nin nəzdində yeni fəaliyyətə başlayan 
“Yaşıl market” ticarət mərkəzi Prezident İlham Əliyevin 
rəhbərliyi ilə ölkəmizdə həyata keçirilən genişmiqyas-
lı islahatların, sahibkarlığın inkişafı üçün yaradılan 
əlverişli şəraitin bariz nümunəsidir. Ticarət mərkəzi 
5 hektar ərazini əhatə edir. Ərazinin 3 hektarı kənd 
təsərrüfatı və sənaye mallarının satış bazarından 
ibarətdir. Burada habelə tikinti materiallarının satış 
bazarı, avtomobillər üçün 2 dayanacaq, namaz otağı, 
22 yerlik otel, 3 yeməkxana və ilkin tibbi xidmət otağı 
da var.

Sentyabrın 6-da “Yaşıl market” ticarət mərkəzinin 
açılış mərasimi keçirilib. Rayon icra hakimiyyətinin baş-
çısı Mirdaməd Sadıqov yeni ticarət mərkəzində əhaliyə 
xidmətin yüksək səviyyədə təşkil olunduğunu söyləyib. O, 
ticarət mərkəzinin daim qonaq-qaralı olan İsmayıllıda küçə 
ticarətinin yığışmasına təsir göstərəcəyini qeyd edib.

Mərasimdə çıxış edən “İsgəndər ASA Holdinq Şirkətlər 
Qrupu” MMC-nin vitse-prezidenti Zenfira Quliyeva bu 
mərkəzin əhaliyə yüksək səviyyədə xidmət göstərmək 
üçün yaradıldığını bildirib. Natiq bu gün Azərbaycanda 
Prezident İlham Əliyevin, Birinci vitse-prezident Mehriban 
xanım Əliyevanın rəhbərliyi ilə həyata keçirilən sosial 
layihələrdən, insanların həyat səviyyəsinin gündən-günə 
yüksəldilməsi istiqamətində görülən işlərdən danışıb. 
MMC-nin vitse-prezidenti minimum əməkhaqqının, pen-
siyaların, dövlət qulluqçularının, digər kateqoriyadan olan 
işçilərin əməkhaqlarının artırılmasının ölkəmizdə insana 
göstərilən qayğının nümunəsi olduğunu vurğulayıb.

Z.Quliyeva ticarət mərkəzində xidmətin yüksək 
səviyyədə təşkili edildiyini, insanların rahatlığı üçün lazımi 
tədbirlərin görüldüyünü diqqətə çatdıraraq vurğulayıb 
ki, yaşlı və xəstə insanlar mərkəzdə elektron xidmətdən 
yararlana biləcəklər. Belə ki, sifariş verdikləri məhsullar 
onlara evlərində çatdırılacaq, daşınma pulsuz həyata 
keçiriləcək. Ayrılan 3 avtobus vasitəsilə şəhərin müxtəlif 
istiqamətlərindən ticarət mərkəzinə gəliş-gediş pulsuz 
həyata keçiriləcək. Bazar günləri müxtəlif istiqamətlərdən 
kənd sakinləri də bu cür xidmətlərdən yararlana biləcəklər.

Açılış mərasimində AMEA  Fəlsəfə İnstitutunun şöbə 
müdiri, professor Rəna Mirzəzadə, Azərbaycan Qadın 
Sahibkarlar Assosiasiyasının sədri Səkinə Babayeva, Eko-
logiya və Təbii Sərvətlər Nazirliyinin sektor müdiri Mehman 
Nəbiyev çıxış edərək, mərkəzin kollektivini, eləcə də rayon 
sakinlərini təbrik edib, Azərbaycanın davamlı inkişaf yolun-
da olduğunu, insanlara xidmətin səviyyəsinin gündən-günə 
yaxşılaşdığını vurğulayıblar.

Qeyd edək ki, “Yaşıl Market” ticarət mərkəzində kənd 
təsərrüfatı məhsulları digər ticarət obyektlərindən 30-

40 faiz, ət məhsulları 10-20 faiz, geyim əşyaları 30 faiz, 
məktəb ləvazimatları isə 40 faiz ucuz satılır. İdarəetmədə 
satış qiymətlərinə, habelə sanitar-gigiyenik qaydalara 
ciddi nəzarət mexanizmi qurulub. Ət kəsimi sexləri və 
məhsulların saxlanılması qida təhlükəsizliyi qaydalarına 
tam uyğundur. Hazırda 70 tonluq soyuducu istifadəyə ve-
rilib. Əlavə olaraq 2 min tonluq soyuducunun da qurulması 
nəzərdə tutulur.

Sumağallı və Sulut kəndlərində  
yeni tibb məntəqələri 

Yaponiya hökumətinin “Ot kökləri və insan 
təhlükəsizliyi qrant yardımı proqramı” layihəsi 
çərçivəsində Sumağallı və Sulut kəndlərində tikilən 
tibb məntəqələrinin açılışı olub.

Sumağallıda keçirilən açılış mərasimində Yaponiyanın 
Azərbaycandakı səfiri Teruyuki Katori, İsmayıllı Rayon İcra 
Hakimiyyətinin başçısı Mirdaməd Sadıqov, layihəni həyata 
keçirən “Gənclər İnkişaf Naminə” İctimai Birliyinin rəhbəri 
Rasim Allazov, digər rəsmi şəxslər, kənd sakinləri, tibb 
işçiləri, müəllimlər, veteranlar, ağsaqqallar iştirak ediblər. 
Tədbir Azərbaycanın və Yaponiyanın dövlət himnlərinin 
səsləndirilməsi ilə başlanıb.

Rayon icra hakimiyyətinin başçısı Mirdaməd Sadı-
qov çıxış edərək bildirib ki, dövlət müstəqilliyi illərində 
Azərbaycanla Yaponiya arasında işgüzar və diplomatik 
əlaqələr daha intensiv xarakter alıb. Bu əlaqələrin səmərəli 
nəticələri İsmayıllıda da öz əksini tapıb. Regionda ilk şəhər 
İsmayıllıdır ki, Yaponiyanın İto şəhəri ilə qardaşlıq və dost-
luq əlaqələri yaradıb. Şagird mübadilələri, distant yolla dil 
öyrənmək, nümayəndə heyətlərinin qarşılıqlı səfərləri bu 
əlaqələrin nəticəsi hesab edilməlidir. Yaponiya səfirliyinin 
dəstəyi ilə bu gün istifadəyə verilən tibb məntəqəsi də in-
san sağlamlığına qayğıdan irəli gəlir. Sumağallı sakinlərinə 
bəxş olunan bu layihəyə görə Yaponiya dövlətinə, cənab 
səfirə minnətdarlığımızı bildiririk.

Səfir Teruyuki Katori çıxış edərək deyib ki, 
Azərbaycandan 7500 kilometr Şərqdə olan Yaponiya ilə 
ölkəniz arasında müstəqillik illərində çox möhkəm əlaqələr 
yaranıb. Bu əlaqələr başlanğıcını min illər bundan əvvəlki 
tarixdən – Qədim İpək yolu açılan zamandan götürür. Bu 
əlaqələrin nəticəsi olaraq ölkəmiz Azərbaycanda bir çox 
layihələr – uşaq bağşası, tibb məntəqəsi, məktəb, içməli 
su, suvarma sistemləri və sair layihələri həyata keçirib. 
Sumağallı tibb məntəqəsi İsmayıllıda 15-ci layihəmizdir. 
Çalışacağıq ki, əlaqələrimiz və layihələrimiz bundan sonra 
da davamlı olsun.

“Arzu Qadın inkişaf qrupu”nun rəhbəri Arzu 
Mirzəyeva və ağsaqqal ziyalı Hüseyn Xəlilov da çıxış 
edərək belə dəyərli, vacib sosial layihənin icrasına görə 
minnətdarlıqlarını bildiriblər.

İlqar HƏSƏNOV,  
“Xalq qəzeti”nin  

bölgə müxbiri


